
Center d’informaziun alla tgina dil Rein
Proposta per in concept turistic dalla Scola aulta per tecnica ed economia a Cuera

DA MARTIN CABALZAR

■ La tgina dil Rein fuss ina destina-
ziun singulara per excursiuns, premis-
sa ei denton ch’ella vegn «vendida»
meglier. A quella conclusiun vegn ina
gruppa da project dalla Scola aulta per
tecnica ed economia da Cuera suenter
haver studegiau la situaziun el liug.
Dalla gruppa da project ch’ei stada la
jamna vargada a Mustér han fatg part:
Bernadette Arpagaus, Michèle Frei, Da-
niel Baumgartner, Steffl Gäwiler, Zinela
Beganovic, Linda Mettler, Yves Biosche,
Anita Roffler, Blu Cretti e Claudio Sutter.
Sco quei la gruppa da lavur accumpigna-
da dil docent per turissem Andrea Scho-
cher constatescha seigi la «tgina dil Rein»
che fussi ina destinaziun singulara per
excursiuns insumma buca signalisada ed
ins hagi negin access alla senda dalla fon-
tauna. Insumma seigi igl entir sistem
d’informaziun rudimentars e risguardi
buc ils basegns dil hosp. Perquei hagi la
gruppa elaborau ina proposta per in con-
cept da menaschi e da formaziun per in
Center d’informaziun alla tgina dil Rein.

Augmentar l’attractivitad turistica
dalla tgina dil Rein

La finamira dalla gruppa da lavur ei stau
da render la tgina dil Rein turisticamein
pli attractiva e migliurar sia reputaziun.
Ella valetaziun dil project hagi ins era vu-
liu risguardar ils aspects economics, eco-
logics, socials e politics, scrivan ils stu-
dents. Sco grond impediment per la rea-
lisaziun dil Center d’informaziun tgina
dil Rein considereschan ils students la fi-
nanziaziun. Cundiziun seigi ch’ils daners
investai sepaghien a liunga vesta e por-
tien la finala in recav da valur. Malgrad
ch’ins hagi buca saviu risguardar tut ils
detagls el scart temps disponibel, ein ils
students perschuadi ch’ins sappi migliu-
rar cun pintgas investiziuns l’attractivi-
tad e reputaziun dil Pass Alpsu.

Situaziun da partenza
Il Rein nescha spel Lag da Tuma e ter-
minescha siu viadi suenter 1324 kilome-
ters per sbuccar a Rotterdam ella Mar dil
nord. Duas sendas differentas meinan
alla tgina dil Rein e duas ustrias cun in
grond parcadi envidan ils passants da far
in paus. Lur apparenza taxeschan ils stu-
dents denton sco paupretta e desolata,
las duas ustrias ein separadas entras la via
da transit. Sil parcadi dat ei neginas tua-
lettas publicas. Las sendas ein buca si-
gnalisadas e las indicaziuns silla carta da
viandar ein pauc precisas. Igl ault dil
pass sesanfla al cunfin grischun/uranes,
quei ch’engrevieschi magari la coopera-
ziun. Plinavon dat ei neginas tablas d’in-
formaziun el liug e sin internet. Ins sup-
poni apparentamein ch’ils passants sei-
gien informai. Quei ein els buc, aschia
ch’il persunal da servis vegni bumbar-
daus permanentamein cun damondas.
Quei sappi cuntentar ni hosps, ni
ustiers.

Migliurar informaziun e signalisaziun
La finamira primara ei d’animar dapli
passants da far in paus sigl Alpsu e da dis-
cuvierer da leu anora la tgina dil Rein.
Per render attents il hosp a quella at-
tracziun unica stoppien els vegnir in-
formai e guidai cun signals da traffic, ta-
blas d’informaziun e guidai a moda di-
recta sillas sendas existentas. Las tablas
d’informaziun ston esser capeivlas per in
e scadin e vegnir actualisadas permanen-
tamein. Sigl ault dil pass duei vegnir in-
stallau en in liug central in center d’in-
formaziun. Igl access alla tgina dil Rein
ei garantida entras duas sendas. Ferton
che la senda cuorta duei vegnir concepi-
da sco senda tematica per famiglias cun
affons cun informaziuns davart flora e
fauna, duei l’autra esser destinada per
viandonts rutinai e sportists. Ella vischi-
nonza dil lag duei vegnir installau in plaz
da pausadi cun fueinas e grils.

Center d’informaziun
Damai ch’igl ei semussau che l’infra-
structura existenta sil Pass digl Alpsu ei
buc adattada vul ins plazzar sco alterna-
tiva sil cunfin denter Grischun ed Uri
dus containers che vegnan duvrai per
bardigliar la rauba sils bastiments e che
duein scaffir ina relaziun cul Rein sco via
da transport. Sin pliras modas e manie-
ras vul ins tematisar: l’aua dalla fontau-
na dil Rein e las specialitads culinaricas
dalla regiun. Ils purs duein haver la pus-
seivladad da vender sin ina fiera mensila
lur products indigens e l’aua dalla fon-

tauna dil Rein duei vegnir emplenida giu
en butteglias e vendida.

Il project quenta cun investiziuns da
rodund 53 000 francs. Damai ch’il pro-
ject porta buc in recav direct stuess l’in-
vestiziun da basa vegnir finanziada en-
tras las vischnauncas, ils cantuns e las
organisaziuns turisticas. Ord vesta eco-
logica vulan ils students dar duida at-
tenziun al problem dils rumians e scha-
negiar ton sco pusseivel la flora e buca
disturbar la fauna. Da pign interess tu-
ristic ein ils edifecis militars. Ina buna
cooperaziun sur cunfin denter Gri-

schun ed Uri seigi indispensabla per la
reussida dil project, accentueschan ils
planisaders.

Sustegn dallas vischnauncas
Sco quei che il coordinatur da project
Michael Isler ha tradiu a LQ beneventan
las vischnauncas participadas da princi-
pi il project ch’intenda da render pli at-
tractiva la tgina dil Rein. Quei seigi bu-
nas premissas per la realisaziun dil pro-
ject e minimeschi las barrieras politicas
che sappien giugar ina rolla centrala per
l’acceptanza e finanziaziun dil project.

Cun attenziun han representants dallas vischnauncas dalla Cadi e dalla Regiun Surselva persequitau ils projects presentai dils stu-
dents da turissem. MAD

In cowboy pign ei en mintgin
Ueli Pfister dessegna dapi sis onns il «little cowboy» per La Quotidiana

DA SUSI BEARTH / ANR

■ Il comic «little cowboy» cumpara
mintgamai il venderdis silla davosa
pagina da La Quotidiana (mira pagina
16). Avon gleiti sis onns ha Ueli Pfister
entschiet cun quella seria ed il ven-
derdis vargau ei il 325avel little
cowboy cumparius. Cun ina successiun
da dus tochen quater maletgs raquenta
Ueli Pfister historiettas ord la veta d’in
pign cowboy. «Little cowboy» ei in umet
cun jeans, camischa da quaders, libroc e
tschenta. Sia noda-casa ei in’immensa ca-
piala da cowboys che cuviera ses egls. Il
bia sesa el sin siu cavagl ed era il lasso
maunca sin strusch in maletg. Entginas
historiettas dil cowboy striuneschan in
surrir sillas fatschas dils lecturs. Tier au-
tras po enqualin sedumandar tgei ch’il
dessignader vul propi communicar ed
enqualgadas sesenta il lectur schizun per-
tuccaus. «Per mei datti mellis da cowboys
sin quest mund», di Ueli Pfister ch’ei
oriunds da Vuorz e habitescha a Basilea.

Inspiraus dil mintgadi
Tenor Ueli Pfister han ils vers cowboys –
quels che stuevan prestar dira lavur –
existiu mo cuort temps. Ils cowboys li-
bers che san adina far valer lur meini sei-
gien figuras misticas creadas dall’indu-
stria da divertiment e da film. Persunas
che hagien da far nuot culla realitad dil
ver cowboy. En little cowboy para tut da
semischedar empau. El ei ina figura sim-
patica ed era siu collega, il Gioni, ei in
tip ch’ins savess entupar empau daper-

tut. Gioni ei quella figura che tschenta
savens en damonda quei che little
cowboy fa. «El ei vestgius pli modern –
empau sco ils giuvens d’ozildi – mo
atgnamein ei era el in cowboy», declara

il dessignader Ueli Pfister. Il bab da dus
giuvenils va negliu senza siu cudischet ed
in rispli. El cudischet fa el notizias e pin-
tgas skizzas da situaziuns ch’el observa el
mintgadi, sin via, ni era d’experientschas

ch’el fa sez. Aschia han las ideas per ma-
legiar ils comics aunc mai muncau ad el:
«Las tematicas schaian sin via ed ein in-
finitas», di Ueli Pfister che ha empriu da
malegiar comics a moda autodidacta. Per
dessignar ina historia impunda el ina to-
chen tschun uras. Ils originals malegia el
cun pennel e tusch sin fegls d’aqua-
rel A3.

In cowboy sco ti ed jeu
Suenter haver frequentau las scolas a
Vuorz ha Ueli Pfister fatg a Winterthur
gl’emprendissadi da serrer da maschinas.
Beinspert eis el puspei turnaus ella patria
ed ha gudignau ses daners cun exequir
empau da tuttas lavurs. Tochen ch’el ei
sedecidius per tut in’autra direcziun e ha
frequentau a Basilea la scola d’art appli-
cau. Duront quei temps ha el fundau fa-
miglia ed ei ha giu num gudignar il paun
da mintgadi. Aschia ha el fundau 1995
cun in’amitga da studi igl agen atelier da
grafica Schmutz e Pfister a Titterten, Ba-
silea. Little cowboy ei buca mo «by Ue-
li» sco il dessignader segna ses maletgs –
na – per part semanifestescha el era sez
en quella figura. Ils comics ein sia pis-
siun ed era ina transformaziun da caus-
sas ch’occupeschan el. Ils comics ein era
in’emprova da sedistanziar da problema-
ticas.

Ir a vitg
Ueli Pfister ei bugen ella natira e careza
las muntognas. Pigl um da 51 onns eis ei
denton era fetg impurtont da discuorer
e star da cumpignia. «Pli baul vegneva

quei tgrau bia pli fetg, il schinumnau –
ir a vitg – si mises fuva enzatgei fetg bi
ed impurtont», seregorda el. Duront far
lavur cumina ni pertgirar la biestga ve-
gnev’ei discutau empau dil tut. Era las vi-
setas tiels vischins da mises fuvien bunas
caschuns per dar ina paterlada denter
umens ed era per dar empau la bucca.
«Quellas discussiuns ein probablamein il
fundament per mias historias», di Ueli
Pfister. Cun sias figuras derasa el in agen
humor. Il dessignader ri bugen ed ei fas-
cinaus dil humor engles, il humor
schetg: «Senza humor va ei buc, humor
ei il paun da mintgadi.» Ei seigi era im-
purtont da saver rir sur da sesez e maga-
ri era en situaziuns seriusas.

Ueli Pfister ei il
dessignader dil
«little cowboy»
che cumpara min-
tga venderdis en
La Quotidiana.

Cuort e bien
Num: Ueli Pfister
Naschius: 10 da matg 1956
Premi: Emprem premi per scena-
ri al Festival da comics a Lucerna
Spisa preferida: cuschina taliana
Bubronda preferida: aua, vin e
gervosa
Lectura preferida: comics, Leo
Tuor, G. H. Muoth ed auters
scribents romontschs mo era
americans.
Comics preferi: Il marinari Corto
Maltese dil dessignader talian
Hugo Pratt; Simpsons ed auters.
Carezia ei: Saver amar enzatgi
senza spetgar anavos enzatgei




